
Minggu Pertama (05 SEPTEMBER 2025), Minggu Ketiga (19 SEPTEMBER 2025)

Marilah kita bersama-sama meningkatkan ketakwaan kepada Allah
Subhanahu wa-Ta’ala dengan memperbanyakkan amal ibadah dan meninggalkan
perbuatan yang mungkar supaya mendapat reda Allah Azza wajalla di dunia dan

akhirat.
Sidang Jumaat Yang Dikasihi sekalian,

Kebawah Duli Paduka Baginda Tuanku Sultan Pahang sering kali
mengingatkan kita supaya menghindari ajaran-ajaran sesat agar keharmonian

masyarakat negeri Pahang Darul Makmur sentiasa terjamin. Titah baginda amat




tepat memandangkan negara kita pernah dicemari dengan pelbagai ajaran sesat.
Antaranya ajaran “The Ahmadi Religion Of Peace and Light” atau “Agama
Ahmadi Cahaya dan Keamanan” telah disebarkan melalui media sosial secara
meluas dan cuba bertapak di negeri Pahang. Ajaran ini telah difatwa dan
diwartakan sesat dan menyeleweng seperti yang disenaraikan dalam laman web
Jabatan Mufti Negeri Pahang dan telah dibuat tangkapan oleh pihak Jabatan
Agama Islam Pahang serta telah dijatuhkan hukuman oleh mahkamah syariah di
Negeri Pahang.

Terkini, Jabatan Mufti Negeri Pahang mengambil perhatian serius terhadap
penularan fahaman New Age Movement yang sudah mula menyusup ke dalam
masyarakat Islam khususnya melalui platform motivasi, pembangunan diri,
rawatan alternatif dan pembangunan spiritual. Gerakan ini membawa unsur-unsur
yang bercanggah dengan akidah Islam dan boleh membawa kepada kesesatan dan
kekufuran seperti menggabungkan agama, pluralisme agama, penyelewengan
wahyu dan syariat. Gerakan ini begitu mudah menyerap ke dalam kursus-kursus
pembangunan kendiri, seminar healing, dan latihan minda yang terpesong

daripada akidah Ahli Sunnah Wal Jamaah.

Umat Islam hendaklah menolak sebarang bentuk program yang menggunakan
unsur metafizik dalam silibusnya yang tidak berasaskan ajaran Islam yang sahih.
Dalam hal ini, Tasawwuf Ahli Sunnah Wal Jamaah yang berteraskan al-Quran,
al-Sunnah dan turath ulama muktabar adalah jalan sebenar dalam memenuhi
keperluan kerohanian umat Islam melalui kaedah tazkiyah al-nafs, zikir dan
muraqabah adalah alternatif yang seimbang dan sah untuk menangani
kekosongan jiwa manusia moden. Ia tidak hanya menjaga akidah tetapi juga
mendidik jiwa agar kembali kepada Allah Taala dengan penuh adab dan rasa

kehambaan.




Berdepan dengan ancaman inilah dan bagi memastikan penyampaian
agama Islam yang murni di negeri Pahang, Majlis Ugama Islam dan Adat Resam
Melayu Pahang telah mengeluarkan Garis Panduan mengajar agama Islam dan
kewajipan mendapat tauliah yang perlu dipatuhi oleh semua pihak sama ada
penganjur mahupun penceramah. Oleh itu, ikutilah garis panduan tersebut untuk

menjamin keharmonian masyarakat kita.

Sidang Jumaat yang dikasihi

Pada kesempatan ini juga, marilah kita mendoakan semoga negeri Pahang
secara khususnya dan Malaysia secara amnya terhindar daripada bala bencana,
banjir, tanah runtuh dan sebagainya. Marilah juga kita terus mendoakan seluruh
umat Islam khususnya mereka yang sedang berjuang dan dizalimi di bumi
Palestin yang diserang oleh rejim Zionis Israel. Mudah-mudahan Allah Taala

memberi kemenangan kepada mereka.

Ya Allah kurniakanlah kepada Kebawah Duli Paduka Baginda Sultan
Pahang yang kami kasihi dengan kata-kata yang penuh hikmah dan
bijaksana, amalan yang dilimpahi cahaya petunjuk serta tetapkanlah

baginda pada jalan yang lurus.

